ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՄԱՐՏԻ 26-Ի ԹԻՎ 356-Լ ԵՎ 2020 ԹՎԱԿԱՆԻ ՄԱՐՏԻ 31-Ի ԹԻՎ 416-Լ ՈՐՈՇՈՒՄՆԵՐՈՒՄ ՓՈՓՈԽՈՒԹՅՈՒՆ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

Անհրաժեշտությունը։ 
	   «Հայաստանի Հանրապետության կառավարության 2020 թվականի մարտի 26-ի թիվ 356-Լ և 2020 թվականի մարտի 31-ի թիվ 416-Լ որոշումներում փոփոխություն և լրացում կատարելու մասին» Հայաստանի Հանրապետության կառավարության որոշման նախագծի ընդունումը պայմանավորված է Հայաստանի Հանրապետությունում Կորոնավիրուսի տնտեսական հետևանքների չեզոքացման երկրորդ միջոցառման շրջանակում մինչև 1,0 մլն դրամ գումարի սուբսիդավորված վարկերի հասանելիության շարունակականության ապահովման անհրաժեշտությամբ։ 
      Ընթացիկ իրավիճակը և խնդիրները։  2020 թվականի Կորոնավիրուսի տնտեսական հետևանքների չեզոքացման երկրորդ միջոցառման արդյունքները վկայում են այն մասին, որ տնտեսավարողները մեծ հետաքրքրվածություն են ցուցաբերում Գյուղատնտեսության ոլորտին տրամադրվող վարկերի տոկոսադրույքների սուբսիդավորման ծրագրի շրջանակում միկրովարկերի նկատմամբ, մասնավորապես 2020 թվականի դեկտեմբերի   30–ի դրությամբ տրամադրվել է 36608 միավոր վարկ 63,4 մլրդ դրամի չափով և ՀՀ կենտրոնական բանկի կողմից տրամադրված տեղեկատվության համաձայն 26870 միավորը 21,6 մլրդ դրամ գումարով կազմել են մինչև 1,0 մլն դրամ գումարով միկրովարկերը։ 2020 թվականի մարտի 31–ից մինչև հոկտեմբերի 1–ը ընկած ժամանակահատվածում տրամադրվել է շուրջ 16,0 մլրդ դրամի չափով միկրովարկ։ Էկոնոմիկայի նախարարության կողմից 2020 թվականի 1–ին կիսամյակի համար Գյուղատնտեսության ոլորտին տրամադրվող վարկերի տոկոսադրույքների սուբսիդավորման ծրագրի շրջանակում մոնիթորինգ է իրականացվել թվով 695 վարկառուի մոտ, որոնցից 396–ը (57%) եղել են մինչև 1,0 մլն դրամ գումարի վարկառուներ։ Վերջիններիս վարկի միջին գումարը կազմել է 857,1 հազար դրամ։ Մոնիթորինգի արդյունքում պարզվել է, որ մինչև 1,0 մլն դրամ գումարով վարկառուներից 295–ը (75%) վարկը օգտագործել են նպատակային, իսկ 101 վարկառուների մոտ (25%) արձանագրվել են խնդիրներ։ Խնդիրներ արձանագրված  89 վարկառուների մոտ կատարվել է ներդրման ուղղության մասնակի կամ ամբողջական փոփոխություն, սակայն արդյունքում ներդրումներն իրականացվել են ագրոպարենային ոլորտում։ Միայն 12 վարկառուի (3%) մոտ արձանագրվել են ոչ արժանահավատ դեպքեր։ Գյուղատնտեսության ոլորտում իրականացվող պետական օժանդակության ծրագրերի շրջանակներում տնտեսավարողների մոտ հիմնականում խնդիրներ են առաջանում՝ կապված վարկի գրավի, ինչպես նաև փոքր չափի վարկերի հասանելիության հետ։
       Տվյալ բնագավառում իրականացվող քաղաքականությունը։ Հանրապետության գյուղատնտեսության ոլորտում իրականացվող պետական քաղաքականությունը նպատակաուղղված է պարենային անվտանգության ապահովմանը, չօգտագործվող գյուղատնտեսական նշանակության հողերի նպատակային օգտագործմանը, սերմնաբուծության և սերմարտադրությանն և այլ ուղղությունների խթանմանն ուղղված պետական աջակցության ծրագրերի իրականացմանը։  Կորոնավիրուսի տնտեսական հետևանքների չեզոքացման երկրորդ միջոցառման և Գյուղատնտեսության ոլորտին տրամադրվող վարկերի տոկոսադրույքների սուբսիդավորման ծրագրի շրջանակում հնարավորություն է ընձեռնվում մատչելի պայմաններով ձեռք բերել մինչև 1,0 մլն դրամ գումարով վարկեր։
        Կարգավորման նպատակը և բնույթը։ Սույն նախագծով առաջարկվող փոփոխությունը գյուղատնտեսության ոլորտում գործունեություն իրականացնող տնտեսավարողներին հնարավորություն կտա մինչև 2021 թվականի հոկտեմբերի 1–ը օգտվելու մինչև 1,0 մլն դրամ գումարով միկրովարկերից, որոնք, համաձայն ՀՀ կառավարության 2020 թվականի մարտի 26–ի N 356–Լ որոշման, հասանելի կլինեն 0 % տոկոսադրույքով։ Բացի այդ ՀՀ կառավարության 2020 թվականի մարտի 31–ի N 416–Լ որոշման մեջ կատարվում է լրացում, համաձայն որի ֆիզիկական անձանց միկրովարկավորման նպատակով ֆինանսական գործակալության պայմանագիրը կնքվում է մինչև 2025 թվականի մարտի 31-ը ներառյալ ժամկետով՝ հաշվի առնելով, որ նշված վարկերի մայր գումարի առնվազն 50 %–ը ֆինանսավորվելու է տրամադրող ֆինանսական կազմակերպության միջոցների հաշվին։ Նշված գործակալության պայմանագրի շրջանակում ՀՀ կենտրոնական բանկին հատկացվող գումարը կազմելու է 5,0 մլրդ դրամ՝ տարեկան 2,7 %-ով, որի արդյունքում մինչև 1,0 մլն դրամի չափով վարկերի համար հատկացվող վարկավորման գումարը կկազմի 10,0 մլրդ դրամ։ Նախորդ տարի նույն ժամանակահատվածում տրամադրվել է շուրջ 16,0 մլրդ դրամի միկրովարկ։ Հաշվի առնելով, որ ֆինանսական կառույցների կողմից նախորդ տարի տրամադրվել են նաև վարկավորման լրացուցիչ գումարներ, ապա այս տարի նույնպես դիտարկվում է, որ վերջիններիս կողմից անհրաժեշտության դեպքում կհատկացվեն վարկավորման լրացուցիչ գումարներ։
	 «Հայաստանի Հանրապետության կառավարության 2020 թվականի մարտի 26-ի թիվ 356-Լ և 2020 թվականի մարտի 31-ի թիվ 416-Լ որոշումներում փոփոխություն և լրացում կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ 2021 թվականի  պետական բյուջեում լրացուցիչ ծախսերը (բացի «ՀՀ պետական բյուջեի մասին» օրենքի Հավելված N 6, Աղյուսակ 1-ով սահմանված ֆինանսական միջոցների) 10,0 մլրդ դրամի վարկավորման դեպքում գնահատվում են  շուրջ 1,0 մլրդ դրամ, իսկ 16,0 մլրդ դրամի դեպքում (նախորդ տարվա մարտի 31–ից մինչև հոկտեմբերի 1–ը ընկած ժամանակահատվածի ցուցանիշ)՝ 1,6 մլրդ դրամ։
Նախագծի մշակման գործընթացում ներգրավված ինստիտուտները և անձինք։ 	    Սույն նախագիծը մշակվել է Հայաստանի Հանրապետության վարչապետի աշխատակազմի և Էկոնոմիկայի նախարարության հետ համատեղ: 
        Ակնկալվող արդյունքը։ Կորոնավիրուսի տնտեսական հետևանքների չեզոքացման երկրորդ միջոցառման և դրա շրջանակում տրամադրվող օժանդակության գործիքների կիրառման կարգում կատարվելիք փոփոխությունն ու լրացումը կնպաստի՝ գյուղատնտեսությունում տնտեսավարողների մասնակցության խթանմանը, շրջանառու միջոցների ձեռքբերման դժվարությունների մեղմմանը, ինչպես նաև գյուղատնտեսական  ընթացիկ աշխատանքների ժամանակին և արդյունավետ իրականացմանը։ 

